
మ. అమరావత్యమృతాశను ల్ప్రథమసంధ్యావేళ వాల్గన్నులం

గమలాప్తుం గని యాచరించిరి నమస్కారంబు క్రిందైనమ

ధ్యమలోకంబున దీవ్యదంశువుల నీహారప్రతానంబు భం

గము నొందించుచు మిన్నుఁ బ్రాఁకె నుదయగ్రావప్రదేశంబునన్. 138



సీ. పరమర్షి పావనపాణిపల్లవములు ఫాలభారములపైఁ బవ్వళింప

బౌలోమి పెంచిన బాలకోకద్వయం బలఁతియీరెండకు నఱ్ఱు సాప

గగనకల్లోలినీకనకపదములపై దుమ్మెద లెగసి జుంజుమ్ము రనఁగ

నాకవిద్యాధరీనాట్యశాలలయందుఁ దూర్యత్రయంబులు దురఁగలింపఁ

తే. బ్రమద దిక్కాంత కెంగేలఁ బట్టియాడు

కొత్తగురివెందపూసలగుత్తివోలె

దివసకామిని ముఖలక్ష్మి తెలివి నొంద

బూర్వదిశయందుఁ గరకరఁ బొద్దువొడిచె. 139



వ. అయ్యవసరంబున. 140



శా. కాల్యాచారము లాచరించి కడఁకం గౌరవ్యశార్దూలుఁ డౌ

జ్జ్వల్యస్ఫూర్జితవస్త్రభూషణవిశేషస్ఫూర్తియై విస్ఫుర

న్మాల్యాలేపనుఁడై విచిత్రబలశుంభద్భవ్యదివ్యాస్త్రసా

ఫల్యప్రౌఢతపోనిరూఢవిభవభ్రాజిష్ణుఁడై యున్నతిన్. 141



క. బలవదరినికగనిర్భర, బలసాదనబాహుదర్పబంధురలీలా

విలసనత యెసఁగ వచ్చెను, బలసూదనసభకు భక్తిభావం బలరన్. 142



వ. వచ్చి సాష్టాంగం బెఱఁగిన ఫల్గును నఫల్గునవాత్సల్యహేలాసముత్సేకంబున గూఢగూహనసంభావితుం జేసి జంభభేది యతని నాత్మీయసింహాసనార్ధంబున నుపవిష్ణుం గావించి యిట్లనియె. 143



సీ. బాహాబలాటోపపరిపాటి మెప్పించి పడసితి వీశానుపాశుపతము

సంగ్రహించితివి శస్త్రము లిమ్మడి గాఁగఁ బురవైరికరుణ నిర్జరులవలన

నధికరించితి వస్మదాచార్యకంబునఁ జతురంబు లగుదివ్యసాధనములు

కొఱఁత లేకుండఁ గైకొంటి కుంభజుచేత నైజంబుగాఁ జాపనైపుణంబు

తే. పరశుపట్టిసముద్గరప్రాసముసల, ఖడ్గముఖచిత్రచంక్రమక్రమనిరూఢిఁ

గరము మేదిని సాటి నీ కరయఁ గలరె, శౌర్యమున నుగ్రభుజవీచి సవ్యసాచి. 144



శా. ఏరీ ని న్నెదిరింపఁగా జగమున న్వీరు ల్ప్రతాపోద్దతిం

దౌరంధర్యమునం బ్రభావమహిమం ధైర్యంబునం జాపలీ

లారంభంబున సాహసిక్యమున బాహాశక్తి దివ్యాయుధో

దారప్రౌఢిమ దేవదైత్యనరగంధర్వాదిసంఘంబులన్. 145

		 ఈ పేజీలో చివరి మార్పు 7 జూన్ 2020న 14:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

